




                                                             TEXTOS   
              
 “ O reinado de Fernando VII, como non podía ser menos, aparece na historia como un dos máis desgraciados cando non dos máis nefastos. A verdade é que son moitos os seus trazos negativos, desde a mesma personalidade do rei ata os erros de todo tipo cometidos polos seus homes de confianza. A incapacidade, a corrupción administrativa, o desgoberno,  falla dunha política cun mínimo de coherencia: todo predispón a resaltar as tintas negras do reinado, e todo aínda sen ter en conta as persecucións políticas levadas adiante con tanta grande saña. Sen embargo, hoxe é necesario non quedarse so coa visión de esperpento e afondar nunha época na que os españois, con maior ou menor acerto, tiveron que labrar a súa historia, con innegable capacidade de acción en medio do estrepitoso fracaso do Estado. E de calquera xeito, a loita pola liberdade constitúe unha das xestas máis heroicas das que os españois deron testemuña ó mundo na súa historia”
[bookmark: _GoBack]Moreno Alonso, Manuel. (1985). “ A España de Fernando VII “ Cadernos de Historia 16, nº 290

Señor: era costume dos antigos persas pasar cinco días de anarquía despois do falecemento do seu rei, a fin de que a experiencia dos asasinatos, roubos e outras desgrazas lles obrigase a ser máis fieis ao seu sucesor. Para selo España á VM non necesitaba igual ensaio nos seis anos da súa catividade. (...). Máis, como en ausencia da VM se mudou o sistema (...) e nos encontramos á fronte da nación cun congreso que decreta o contrario do que sentimos (...), cremos un deber manifestar que (...) a monarquía absoluta (...) é unha obra da razón e da intelixencia: está subordinada á lei divina, á xustiza e ás regras fundamentais do Estado. Foi establecida por dereito de conquista ou pola submisión voluntaria dos primeiros homes que escolleron os seus reis. (...)
Non podendo deixar de pechar este respectuoso Manifesto (...) coa protesta de que se estime sempre sen valor esa Constitución de Cádiz e por non aprobada pola VM
“Manifesto dos Persas”. 12-4-1814

En 1814, tras a derrota francesa, Fernando  VII retornou a España e, pouco despois, decretou a supresión da Constitución de Cádiz, medida que contou co apoio dos absolutistas.

As Cortes (...) no mesmo día da súa instalación (...) despoxáronme da soberanía, pouco antes recoñecida polos mesmos deputados, atribuíndoa  nominalmente  á nación para apropiarse para si eles mesmos e dar a esta, despois sobre tal usurpación, as leis que quixeron, impoñéndolle o xugo de que forzosamente as recibise nunha nova Constitución (...); e o que era verdadeiramente obra dunha fac- ción, revestíaselle (...) de vontade xeral, e por tal fíxose pasar a duns poucos sediciosos (...) que (...) ocasionaron aos bos coidados e pesadumes (...).
Por tanto, oído o que unanimemente me teñen informado (...), declaro que o meu real ánimo é non soamente non xurar nin acceder á dita Constitución nin a decreto algún das Cortes xerais e extraor dinarias e das ordinarias actualmente  abertas, a saber, os que limiten  os dereitos e prerrogativas  da miña  soberanía  (...) senón declarar aquela Constitución e tales decretos nulos e de ningún valor nin efecto, agora nin en tempo algún, como  se non houbesen pasado xamais tales actos.  FERNANDO VII. Decreto  de anulación [Const. decret das Cortes]. Valencia, 4-5-1814 

	Tras o seu retorno a España e contando co apoio dos absolutistas, Fernando VII e os seus gobernos foron desmontando todas as medidas adoptadas polo réxime liberal das Cortes de Cádiz, por medio de sucesivos decretos e circulares, e restaurando o sistema do Antigo Réxime.

Tiven a ben mandar: Que os chamados señoríos xurisdicionais sexan reintegrados inmediatamente na percepción de todas as rendas, froitos, emolumentos, prestacións (...) que gozaban antes do 6 de agosto de 1811.
FERNANDO VII. Real Cédula. 8-10-1814

Vendo con desagrado meu o menosprezo do prudente uso que debe facerse da imprenta, que, en vez de empregala en asuntos que sirvan á sa ilustración  do público, ou a entretelo  honestamente,  se emprega en desafogos e contestacións persoais, que non só ofenden os suxeitos contra os que se dirixen, senón a dignidade e decoro dunha nación (...), convencido por Min mesmo de que os escritos que particularmente adoecen deste vicio son os chamados periódicos e algúns folletos, (...) veño prohibir todos os que desta especie se dan á luz dentro e fóra da Corte; e é a miña vontade que só se publiquen a Gaceta e o Diario de Madrid.
FERNANDO VII. Real Decreto. 30-3-1815

“ Desexando, pois, prover de remedio a tan grave mal, e conservar nos meus dominios a Santa Relixión de Xesucristo, (...) crin que sería moi conveniente nas actuais circunstancias retornase ó exercicio da súa xurisdición o tribunal do Santo Oficio. “
Real Cédula de Fernando VII restaurando a Inquisición. 23-07-1814

Inmobilismo e arbitrariedade eran malas receitas para abordar o principal problema que afrontaba o restaurado Estado absolutista: a pésima situación da facenda pública, que situou ó país na bancarrota. O gasto bélico duplicou a débeda pública, que ascendeu a 12.000 millóns de reais, cifra 20 veces superior ós ingresos fiscais. Un endebedamento tan elevado fixo difícil recorrer ó crédito, de xeito que, tal como sinalou Josep Fontana, o Estado sobrevivíu so coa recadación tributaria, que resultou insuficiente trala perda dos recursos coloniais, os ingresos estatais reducíronse a menos da metade dos habituais nos anos previos á Guerra da Independencia. Foi preciso aumentar a presión fiscal sobre un país xa empobrecido pola guerra, política que redundou nun maior deterioro da economía nacional.
             Miguel Martorell e Santos Juliá. Manual de Historia política e social de España (1808-2011)

Os Pronunciamentos:
O deterioro da economía alentou o descontento militar. A falta de recursos obrigou a licenciar a un alto número de oficiais e soldados incorporados ó exército na Guerra da Independencia, moitos deles vellos guerrilleiros. Algúns oficiais de orixe popular, ascendidos por actos de guerra, foron desprazados por outros de orixe aristocrática. Os mandos sospeitosos de contaxio liberal foron separados do servizo ou destinados a postos irrelevantes e viron bloqueadas as súas carreiras...Porén ó longo destes seis anos (1814-1820) proliferaran os pronunciamentos militares dirixidos a restituír a Constitución de Cádiz, capitaneados por oficiais liberais que conspiraban coordinados con tramas civís, clandestinas, refuxiadas en organizacións secretas como a masonería. Pronunciamentos que foron reprimidos coa máxima dureza.
                                Miguel Martorell e Santos Juliá. Manual de Historia política e social de España (1808-2011)

.-Manifesto que dirixe á Nación española a Xunta Provincial de Galicia, presidida por Juan Díaz Porlier, en 1815:
“Españois: (...). Obrigados pola necesidade, vendo que a verdade non pode chegar aos oídos do rei, sitiado a toda hora polos seus conselleiros (...), tomamos a terrible, pero indispensable, resolución de reclamar coas armas na man o que se negou ás nosas solicitudes.
O noso obxecto é o de España enteira: unha monarquía sometida a leis xustas e sabias, e constituída dun xeito que sexa garantía, o mesmo das prerrogativas do trono que dos dereitos da nación. Pedimos a convocatoria de Cortes  nomeadas  polo  pobo,  e  que  estas  teñan  liberdade  de  facer  na  Constitución  proclamada  polas  Cortes extraordinarias, os cambios que esixe a nosa situación”
En 1820, entre as tropas españolas, destinadas a sufocar os movementos independentistas das colonias americanas, correu o rumor, difundido pola masonería, de que os barcos estaban en mal estado. O descontento do exército propiciou o pronunciamento de Riego a favor da Constitución e das reformas liberais.

Soldados, o meu amor cara a vós é grande. Polo mesmo eu non podía consentir, como xefe voso, que se vos afaste de vosa patria, nuns buques podres, para levarvos a facer unha guerra inxusta ao novo mundo; nin que se vos obrigase a abandonar os vosos pais e irmáns, deixándoos sumidos na miseria e opresión (...) e aínda tamén, se fose necesario, sacrificar as vosas, para romperlles as cadeas que os mantén oprimidos desde o año 14. Un rei absoluto, ao seu antollo e albedrío, imponlles contri- bucións e gabelas que non poden soportar; humíllaos, oprímeos, e por último, como culminación das súas desgrazas, arrebátavos  a vós, os seus queridos fillos, para sacrificarvos  ao seu orgullo  e ambi- ción. (...) España está vivindo a mercé dun poder arbitrario  e absoluto, exercido sen o menor respecto ás leis fundamentais da nación. O rei, que debe o seu trono a cantos loitaron na guerra da independencia, non xurou, porén, a Constitución; a Constitución, pacto entre o monarca e o pobo, alicerce e encarnación de toda nación moderna. A Constitución española, xusta e liberal, foi elaborada en Cádiz entre sangue e sufrimento. Mas o rei non a xurou  e é necesario, para que España se salve, que o rei xure e respecte esa Constitución de 1812, afirmación lexítima e civil dos dereitos e deberes dos españois, de todos os españois, desde o rei ao último labrador. (...) Si, si, soldados,   a Constitución. Viva a Constitución!
Rafael  RIEGO. Proclama. Cabezas de San Juan (Sevilla), 1-1-1820 [castelán]

             O pronunciamento  de Riego non foi secundado inmediatamente, pero tampouco foi sufocado. No seu triunfo final foi fundamental o apoio da Coruña, onde oficiais do exército, dirixidos por Félix Acevedo, e contando co apoio da burguesía local, se pronunciaron  a favor da soberanía da nación.

Apenas se presentou [o capitán xeneral de Galicia] (...) cando o mesmo axudante avisoulle en alta voz que a garda fixera fogo e que había conmoción no pobo. Todos os oficiais que se encontraban  no salón, e non baixarían  de 200, sacaron as súas espadas crendo o xeneral que as desenvaiñaban para soster os sagrados dereitos do trono, e que o tumulto era esencialmente popular (...). O xeneral, movi- do por aquela ilusión tan especiosa berrou “vou pola miña espada”; pero a poucos pasos para ir a buscala no seu cuarto berroulle o gobernador da praza don Xosé Escudero (...) “meu xeneral, a onde vai vostede, que o matan?”, e volvendo a cara aos conspiradores, un deles vestido de paisano pero con bigotes  e aparencias  de oficial, púxolle unha pistola no oído dereito dicindo: viva a nación! (...) e sacárono en unión  dos demais conxurados  á Praza da Fariña diante do palacio (...). No centro de dita praza (...) paráronse  (...) e a gavela composta de soldados e paisanos con armas de fogo, espadas e coitelos [estaban] berrando: Viva a nación! para que o repe- tise o xeneral que contestou coas voces de “Viva o rei!”.
.
Doc.3.-Fernando VII acepta a Constitución de Cádiz o 10 de marzo de 1820:
“Mentres eu meditaba maduramente coa solicitude propia do meu paternal corazón as variacións do noso réxime fundamental que parecían máis adaptables ao carácter nacional e ao estado presente das diversas opcións da monarquía española, así como máis análogas á organización dos pobos ilustrados, fixéstesme comprender a vosa arela de que se restablecese aquela Constitución que entre o estrondo das armas hostís foi promulgada en Cádiz no ano de 1812, ao propio tempo que con asombro do mundo combatiades pola liberdade da patria. Oín os vosos votos, e  como  tenro  pai  condescendín  ao  que  os  meus  fillos  consideran  que  conduce  á  súa  felicidade.  Xurei  esa Constitución pola que deveciades, e sempre serei o seu máis firme apoio (...). Marchemos francamente, e eu o primeiro, pola senda constitucional (...)”.

O triunfo dos liberais en España iniciou unha vaga revolucionaria en Europa que levou ás potencias absolutistas, reunidas en Verona en 1822, a decidir a súa intervención para restaurar o absolutismo e os principios do Antigo Réxime.

Os infraescritos plenipotenciarios, autorizados especialmente polos seus soberanos para facer algun- has adicións ao Tratado da Santa Alianza  (...) acordaron nos artigos seguintes:
1º. (...) Plenamente  convencidos de que o sistema de goberno representativo é tan incompatible co principio monárquico como a máxima da soberanía do pobo é oposta ao principio do dereito divino, obríganse do modo máis solemne a empregar todos os seus medios e unir todos os seus esforzos para destruír o sistema do goberno representativo de calquera Estado de Europa onde exista e para evitar que se introduza  nos Estados onde non se coñece. (...)
 Tratado de Verona. 22-12-1822 

 	En España, as ideas  liberais foron combatidas polos absolutistas ou realistas, defensores dos poderes de Fernando VII, a quen consideraron prisioneiro dos liberais e da Constitución.

Españois: desde o 9 de marzo de 1820 o voso rei Fernando VII está cativo, impedido de facer o ben ao seu pobo  e rexelo polas antigas  leis, Constitución, foros e costumes da Península, promulgados por Cortes sabias, libres e imparciais. Esta novidade  é obra dalgúns que, antepoñendo os seus intereses ao honor español, se prestaron a ser instrumentos para trastornar o altar, os tronos, a orde e a paz da Europa enteira (...). As reais ordes que se vos comunican no nome da SM son sen a súa liberdade ou coñecemento; a súa real persoa vive entre insultos e amarguras  desde que, sublevada a parte do seu exército e ameazada de maiores males, se viu forzado a xurar unha Constitución feita durante o seu anterior cativerio.
REXENCIA SUPREMA. Proclama aos españois. Urgell, 15-8-1822 [castelán]


 	En 1823, os monarcas absolutistas europeos, en aplicación dos acordos de Verona, enviaron un exército francés, coñecido como os Cen mil fillos de san Luís, para loitar contra os liberais e devol- ver o poder absoluto do rei Fernando VII, rematando así o Trienio Liberal.

Xenerosos españois: Despois de tres anos de calamidades  públicas que trouxeron  sobre a nación a rebelión  dalgúns  dos seus malos fillos, amenceu  por fin sobre as tebras do voso dolor o día da paz o benéfico influxo da orde e da xustiza.
Europa conmovida das vosas aflicións e fatigada do grito da sedición, interesase vivamente en poñer termo aos vosos males; e un xeneroso neto  de san Luís, á fronte dun exército cheo de lealdade e de gloria, entra polas vosas fronteiras a auxiliar  os vosos esforzos. (...)
Españois: A vós está reservada a gloria de exterminar a hidra revolucionaria que, arroxada de todos os Estados de Europa, chegou buscando asilo a esterilizar e encher de desastre o voso chan. Sexa, pois, a máis perfecta unión a divisa da nosa nobre causa, e non encontre máis que unha vontade onde non hai máis que unha opinión e un mesmo interese que é o de salvar a relixión, o rei e a patria.
XUNTA PROVISIONAL DO REINO. Manifesto. Baiona, 6-4-1823 [castelán]

 -Logo  da  intervención  da  Santa  Alianza,  Fernando  VII  anula  en  1823  os  actos  do  goberno constitucional:
“Sentado xa outra vez no trono de San Fernando pola man sabia e xusta do Omnipotente, polas xenerosas resolucións dos meus poderosos aliados e polos denodados esforzos do meu primo, o duque de Angulema, e o seu bravo exército, desexando prover o remedio ás máis urxentes necesidades dos meus pobos, e manifestar a todo o mundo a miña verdadeira liberdade, vin decretar o seguinte:
1º. Son nulos e de ningún valor todos os actos do goberno chamado constitucional (de calquera clase e condición que sexan) que dominou os meus pobos desde o 7 de marzo de 1820 ata hoxe 1 de outubro de 1823, declarando, como declaro, que en toda esta época carecín de liberdade”. 
   

O Problema Sucesorio. En 1830 Fernando VII publica a Pragmática Sanción que fora aprobada polas Cortes durante o reinado de Carlos IV, pero que quedara sen publicar ante os acontecementos da Revolución francesa. Na Pragmática deixábase sen efecto o Auto Acordado de 1713 de Felipe V polo que se introducía en España o orde sucesorio francés (Lei Sálica). A intención de Fernando VII é volver ó procedemento tradicional da Lei das partidas e así permitir que a súa descendencia, no caso de que non fora un varón, puidera herdar o reino. Coa Pragmática o Rei afastaba da sucesión ó seu irmán Carlos María Isidro, moi católico e defensor do Antigo Réxime, que contaba co apoio doa absolutistas máis radicais, descontentos con Fernando VII por non restaurar a Inquisición e non atender ás súas demandas de recoñecemento polo monarca. Trala morte de Fernando VII, nin Carlos nin os seus partidarios admitiron a sucesión de Isabel, filla de Fernando VII, e iniciaron unha longa guerra civil, a Guerra Carlista, para reclamar o dereito á sucesión do irmán do Rei.

Que nas Cortes que se celebraron no Pazo do Bo Retiro no ano de 1789 tratouse a proposta do Rei o meu augusto Pai, que está na gloria, da necesidade e conveniencia de facer observar o método regular establecido polas Leis do Reino, e polo costume inmemorial de suceder na Coroa de España con preferencia de maior a menor e de varón a femia (...) polo orde de suceder sinalado na lei segunda, título quince, partida segunda (...) publicándose Pragmática- sanción como lei feita e formada en Cortes, pola que constase esta resolución, e a derrogación de dito Auto acordado (...)
Pragmática Sanción publicada en 1830.
Auto acordado: Normativa de Felipe V de 1713 que establecía a Lei Sálica en España.

(...) ca por escusar muchos males que acaescieron et podrien aun seer fechos, posieron que el señorío del regno heredasen siempre aquellos que viniesen por liña derecha, et por ende establescieron que si fijo varón hi non hobiese, la fija mayor heredase el regno (...)
Lei segunda, título quinto, partida segunda.

“ Mans brancas non ofenden, Señora”.
Calomarde, ministro de Gracia y Justicia de Fernando VII (Frase dirixida a Luisa Carlota de Borbón, cuñada de Fernando VII despois de que esta lle pegase unha bofetada pois Calomarde conseguira que o Rei Fernando VII revocase a Pragmática Sanción )

Sorprendido o meu real ánimo, nos momentos de agonía, á que me conduciu a grave enfermidade, da que me salvou prodixiosamente a divina misericordia, firmei un decreto derrogando a pragmática sanción de 29 de marzo de 1830, decretada polo meu augusto pai a petición das Cortes de 1789, para restablecer a sucesión regular na coroa de España (...) 
Homes desleais ou ilusos cercaron o meu leito, e abusando do meu amor e do da miña moi cara Esposa ós españois, aumentaron a súa aflición e a amargura do meu estado, asegurando que o reino enteiro estaba contra a observancia da pragmática, e ponderando os torrentes de sangue e a desolación universal que habería de producirse se non quedaba derrogada.
(...) declaro solemnemente de plena vontade e propio movemento, que o decreto asinado nas angustias da miña enfermidade foi arrincado de min por sorpresa: que foi un efecto dos falsos terrores cos que arrepiaron o meu ánimo; e que é nulo e de ningún valor sendo oposto ás leis fundamentais da Monarquía, e ás obrigas que, como Rei e como Pai, debo á miña augusta descendencia.
Fernando VII, 31-12-1832

Españois: ¡Que sensible foi ao meu corazón a morte do meu querido irmán! (...) 
Non cobizo o trono; estou lonxe de ansiar bens caducos; pero a relixión, a observancia e cumprimento da lei fundamental de sucesión, e a singular obriga de defender os dereitos imprescritibles dos meus fillos e todos os meus amados sanguíneos, esfórzanme a soster e defender a coroa de España do violento despoxo que dela me causou unha sanción tan ilegal como destrutora da lei que lexitimamente e sen alteración debe ser perpetuada (...)
Carlos María Isidro de Borbón. Manifesto de Abrantes, 1-10-1833

“ Alaveses: Chegou por fin aquel día no que a perfidia liberal debe ser exterminada para sempre do chan español.
Si, magnánimos e esforzados alaveses: non rematou aínda na nosa patria a tiranía dos pérfidos españois, indignos de verdade deste nome; non desapareceron do noso chan aqueles que... aboliron os nosos foros e liberdades patrias.
(...) A súa execración contra o Deus Santo; a liberdade de pensar; a inmoralidade; as vinganzas; os roubos; os asasinatos; a abolición dos nosos foros e privilexios; nunha palabra, a destrución dos altares e a ruína dos tronos que o Sumo Facedor ten establecidos para ben da humanidade; tales son os verdadeiros designios da facción revolucionaria, e tal é o estado fatal e o abismo de males en que esta vil canalla pretende precipitar á nosa amada patria.
Alaveses todos: o voso lexítimo soberano é quen neste día os fala e chama para defender a relixión e salvar a patria (...)
¡ Viva Carlos V, viva o noso Augusto soberano!
Manifesto do xefe carlista Valentín Verástegui. Outubro de 1833.






























PROPOSTA DE COMPOSICIÓN
Os seguintes textos deben permitirche facer unha redacción sobre a restauración de Fernando VII e do absolutismo. Tendo en conta os documentos e o seu contexto, debes atender cando menos a explicar a política seguida por Fernando VII tras o seu retorno a España, á delimitación temporal e ás características principais do Trienio Liberal e a Década Ominosa. 
Doc. 1. Manifesto dos Persas (12 de abril de 1814): 
“Señor, era costume dos antigos persas pasaren cinco días de anarquía despois do falecemento do seu rei, a fin de que a experiencia dos asasinatos, roubos e outras desgrazas os obrigase a ser máis fieis ao seu sucesor. Para selo España a VM non necesitaba igual ensaio en seis anos da súa catividade […]; mais, como en ausencia de VM se mudou o sistema […] e nos achamos á fronte da nación nun Congreso que decreta o contrario do que sentimos […], cremos un deber manifestar que […] a monarquía absoluta […] é unha obra da razón e da intelixencia: está subordinada á lei divina, á xustiza e ás regras fundamentais do Estado.
 […] Non podendo deixar de pechar este respectuoso Manifesto […] coa protesta de que se estime sempre sen valor esa Constitución de Cádiz e por non aprobada por VM.” 

Doc. 2. Manifesto do Rei á nación española (Madrid, 10 de marzo de 1820): 
“ESPAÑOIS: Cando os vosos heroicos esforzos lograron poñer termo ao cativerio en que me retivo a máis inaudita perfidia, todo canto vin e escoitei, non ben pisei o chan patrio, reuniuse para persuadirme de que a Nación desexaba ver resucitada a súa anterior forma de goberno […].
 Pero, mentres Eu meditaba maduramente, coa solicitude propia do meu paternal corazón, as variacións do noso réxime fundamental que parecían máis adaptables ao carácter nacional […], fixéstesme comprender o voso anhelo de que se restablecese aquela Constitución que entre o estrondo das armas hostís foi promulgada en Cádiz no ano de 1812 […]. Xurei esa Constitución pola cal suspirabades, e sempre serei o seu máis firme apoio […]. Marchemos francamente, e eu o primeiro, pola senda constitucional.” 

Doc. 3. Proclama dirixida polo duque de Angulema aos españois (Bayonne, 2 de abril de 1823): 
“Españois! A Francia non está en guerra coa vosa Patria. Nacido do mesmo sangue ca os vosos Reis, non podo desexar máis ca a vosa independencia, a vosa felicidade e a vosa gloria. Vou pasar os Pireneos á cabeza de cen mil Franceses, pero é para me unir aos españois amigos da orde e das Leis, para axudarlles a rescatar o seu Rei cativo; a restablecer o Altar e o Trono; a librar do desterro os sacerdotes; do despoxo os propietarios; a todo o pobo do dominio dalgúns ambiciosos que, proclamando liberdade, non preparan senón a escravitude e a destrución de España […].”
